
Псом нэхърэ нэхъыщхьэу мы статьям къигъэлъэгъуэну и къалэнщ мыхъуныгъэм 
адыгэбзэм увыпIэ хэха щызыубыд фразеологизмэхэмрэ адрей псалъэ гуп зэхэжыхьахэм-
рэ (псалъафэхэмрэ), апхуэдэу адыгэ IуэрыIуатэм нэхъ зыщызыубгъуа лIэужьыгъуэхэм 
языхэз псалъэжьхэр къэгъэщIынымрэ къэгъэсэбэпынымрэ щигъэзащIэ мыхьэнэм и 
инагъыр.

Мыхъуныгъэм и фIыгъэкIэ къэхъугъэ къедбжэкIахэм ящыщ куэдым, япэрауэ, 
хъун, мыхъун вариантхэр ягъуэт, нэгъуэщIу жыпIэмэ абыхэм я бжыгъэм хэпщIыкIыу
хохъуэ, етIуанэрауэ, апхуэдэу щызэпэувкIэ, абыхэм къарыкI мыхьэнэр нэхъ 
гурыIуэгъуи, нэхъ гъэщIэгъуэни мэхъу.

Ди къэхутэныгъэм къызэригъэлъагъуэмкIэ, псалъэ гуп зэхэжыхьахэмрэ пса-
лъэжьхэмрэ мыхъуныгъэр нэхъыбэрэ къызэрыщагъэлъагъуэр лъабжьэгъусэхэмкIэщ – 
гъэпсыкIэ мыухахэм мы- лъабжьэпэкIэ, уха гъэпсыкIэхэм – -къым лъабжьэужькIэ. 

Ауэ негатив къызэрагъэлъагъуэ щIыкIэхэр а тIум щиухыркъым. Гулъытэ хэха 
худощI, къапщтэмэ, мыхъуныгъэ тIуащIэм е, нэгъуэщIу абы зэреджэщи, мыхъуныгъэр 
мыдэныгъэм. Абы ещхьу гъэщIэгъуэнщ дэIэпыкъуэгъу папщIэу къагъэсэбэп адрей 
лъабжьэгъусэ зэмылIэужьыгъуэхэри. 

Мы лэжьыгъэм апхуэдэу дыщыкIэлъоплъ проблемэ къэтIэтам и нэгъуэщI лъэ-
ныкъуэми – ар мыхъуныгъэ къызэрагъэщI Iэмалхэм псалъэ зэгъусэхэмрэ псалъэ уха-
хэмрэ щаIыгъ увыпIэрщ, нэгъуэщIу жыпIэмэ сыт хуэдэ щIыпIэ абыхэм яубыдыр, сыт 
хуэдэ псалъэ лъэпкъыгъуэхэра е псалъэухам и сыт хуэдэ пкъыгъуэхэра ахэр зыхэу-
вэр, н.къ.

Щхьэхуэу къыхэбгъэщ хъунущ мы статьяр проблемэ зытепсэлъыхьымкIэ 
япэу адыгэбзэкIэ ятха лэжьыгъэу зэрыщытыр, мыбы адыгэбзэкIэ щIэуэ зэхалъхьа 
бзэщIэныгъэ фIэщыгъэцIэхэр къызэрыщыгъэсэбэпар.

Зэрыгъуэзэн псалъэхэр: адыгэбзэ, мыхъуныгъэ, гъэпсыкIэ, псалъэжь, псалъафэ, 
лъабжьэпэ, лъабжьэужь, мыхъуныгъэ тIуащIэ.

Нобэрей бзэщIэныгъэм грамматическэ мыхъуныгъэр джыным щIыпIэшхуэ 
щеубыд. Абы и щхьэусыгъуэр лъэныкъуэ куэдкIэ щIэныгъэ зэмылIэужьыгъуэхэм, 
псом япэу философиемрэ бзэщIэныгъэмрэ елэжь щIэныгъэлIхэр бгъэдыхьэн зэ-
рыхуейрщ. 

Мыхъуныгъэр − ар грамматикэ категорэхэм ящыщ зыщ, дунейм тет бзэ куэдым 
Iэмал зэмыщхьхэмкIэ къыщохъу. Абы теухуауэ лэжьыгъэ мымащIэу щыIэщ, щIэныгъэлI 
куэди елэжьащ, ауэ адыгэбзэкIэ мыхъуныгъэм ехьэлIа тхыгъэ куэд щыIэкъым. 

Къыхэгъэщыпхъэщ адыгэбзэхэм я мыхъуныгъэ категорэр джыным, нэхъ
куууэ зэпкърыхыным елэжьахэу Яковлев Н.Ф., Рогавэ Г.В., КIэрашэ З.И., Къума-
хуэ М.А., Урыс Хь.Ш., нэгъуэщIхэри.

Мыхъуныгъэр ди бзэм къыщагъэлъагъуэ щIыкIэ зэмылIэужьыгъуэхэмкIэ: 
щыIэщ лъабжьэпэ, лъабжьэужь, лъабжьэпэ-лъабжьэужь къэхъукIэхэр, мыхъу-
ныгъэ псалъэкIапэхэр, цIэпапщIэхэр, нэгъуэщI Iэмалхэри.

Адыгэ бзэщIэныгъэм къэхута зэрыщыхъуащи, нэхъыбэрэ мыхъуныгъэр къы-
зэрагъэлъагъуэр лъабжьэужь -къым-рэ лъабжьэпэ -мы-рэ хэувэкIэрэщ. Абыхэм 
псалъэухар зытепсэлъыхь Iуэхур, щытыкIэр, щыIэныгъэр, иIэныгъэр мыхъуныгъэ 
хэлъу къагъэлъагъуэ. 

Лъабжьэужь -къым-р и тхыдэкIэ пкъыгъуитIу зэхэтщ, нэгъуэщIу жыпIэмэ, ар 
зэхыбогъэкIыф «абхъаз-адыгэ мыхъуныгъэ лъабжьэгъусэ -м-рэ –къы/-къэ- лъаб-
жьэужьу (упщIэ мыхьэнэ зиIэ -къы/-къэ лъабжьэгъусэм къытекIащ)» [Кумахов 
1971: 247]. 

КъызэрыгуэкI псалъэхэм хуэдэуи мыхъуныгъэ категорэр фразеологизмэхэми 
щызокIуэ: IэфракIэ къэмыгъэшын; и фи и ныби жимыIэн; бадзэ къытемыгъэ-
лъэн; бжэгъукIэ (башкI э) къраудми мыщIэн; бжыщхьэ зэрына зэрымыгъэкIын; 
и фэм ихуэжыркъым 1) «пшэр хъуащ», «пIащэ хъуащ», «и фэр зэгуотхъ, зэгуоч»,
2) къэгубжьащ, къэIэлащ; н.къ. 

Фразеологизмэхэр – ар зэкIэщIэпч мыхъу псалъэ зэпхахэрщ. Я ухуэкIэкIи, я 
мыхьэнэкIи зэпыщIауэ щыт фразеологизмэхэр гупсысэм художественнэ къару хэ-
зылъхьэ жыIэкIэхэм ящыщщ. [Бэрбэч, н. 2001: 3]. КъищынэмыщIауэ, жыIапхъэщ 
фразеологизмэхэр бзэм и лъэпкъ нэщэнэу зэрыщытыр: абыхэм лъабжьэ яхуэхъур 
лъэпкъыр адрейхэм къазэрыщхьэщыкI дуней еплъыкIэр, хабзэ зэрихьэхэр аращ 
[Кумыкова 2017: 75].

Фразеологизмэхэм мыхъуныгъэр къыщагъэлъагъуэ щIыкIитIкIэ: лъабжьэпэ 
къэхъукIэрэ лъабжьэужь къэхъукIэрэкIэ, н.ж. мыхъуныгъэр лъабжьэпэ -мы-кIэ е 
лъабжьэужь -къым-кIэ къохъу.

Языныкъуэхэм дежи нэгъуэщI къэхъукIи иIэщ: мыхъуныгъэ гъэпсыкIэр мыхъу-
ныгъэ къэзыгъэлъагъуэ лъабжьэужь -ншэ-р хэту щыщIэныгъэ мыхьэнэ иIэу 
къэкIуэнкIэ хъунущ: кIыщ уэщыншэ, тхьэмахуэншэ блыщхьэ, псалъэ купщIэншэ, 
шэчыншэу щыгугъын, гъуэншэджыншэ вакъэ, гъуэншэджыншэ хъыраншу (хъы-
даншу), нэмысыншагъэ кIэлъызехьэн, бгъэ дамэншэ, нэпсыншэ хьэдагъэ, шыгу-
рыхъу Iэпхъуалъэншэ.

Мыхъуныгъэ лъабжьэгъусэхэр зэрыхэувэм и фIыгъэкIэ фразеологическэ 
псалъафэ куэдым гъэпсыкIитI яIэ мэхъу: (и)тхьэкIумэм итын – (и)тхьэкIумэм 
имыкIын (имыкIыжын); бэуэгъуэ гъуэтын – бэуэгъуэ мыгъуэтын; шэч къыте-
хьэн – шэч къытемыхьэн; (и) фIыщIэр гъэкIуэдын – (и) фIыщIэр мыгъэкIуэдын; 
гум ирихьын – гум иримыхьын; гу кIуэцIылъын – гу кIуэцIымылъын.

Щапхъэхэм къагъэлъагъуэ апхуэдэ Iэмалым фразеологизмэхэм зэхущытыкIэ 
къызэрыщигъэхъур, н.ж. псалъафэм мыхъуныгъэ мыхьэнэ къэзыгъэлъагъуэ 
дэщIыгъумэ, ар къигъэлъагъуэ мыхьэнэр къызытекIа позитив гъэпсыкIэм и мы-
хьэнэм пэщIоувэ. 

Псалъафэ зэхэтхэм я нэхъыбапIэр, зыми емылъытауэ я къежьапIэм арэзы-
ныгъэ гъэпсыкIэ къигъэлъагъуэу щытмэ, мыхъуныгъэ гъэпсыкIэм хуэбгъакIуэ 
мэхъу [Шериева 2014: 53]. Ауэ фразеологизмэхэм ящыщ гупыфIым мыхъуныгъэ 
гъэпсыкIэ фIэкIа яIэкъым: и сурэтым итыжкъым; нэкIафэкIэ темыгъэплъэн; 
хьэуэ къимыдзэн; пщIыхьэпIэу гум къэмыкIыжын (къэмыкIын); (и)натIэгу нэ за-
къуэ исми мыщIэн; (и) нэм щIы имылъагъу(ж)ын 1) губжьын, шынагъуэм, н.къ. 
и нэр къыщхьэрипхъуауэ; 2) гукъыдэжыфI зыгуэрым къыхэкIыу гъуэтын; зыгуэ-
рым тегужьеикIыу, дихьэхыу нэгъуэщI зыри къыфIэмыIуэхун. 

Апхуэдэ псалъафэхэр позитив гъэпсыкIэм хуэбгъэкIуэну яужь уихьэмэ, фразе-
ологизм мыхьэнэр яфIокIуэд. 

Мыхъуныгъэ къэзыгъэлъагъуэ лъабжьэгъусэр, зэрыхабзэу, лэжьыгъэцIэм хоу-
вэ, зэзэмызэххэ − цIэ компонентым, е яужь ит псалъэм и гъусэу къагъэсэбэп.

Лексикэ занэм и мыхъуныгъэ гъэпсыкIэр абы и зэхэлъыкIэм морфемэ хы-
хьэу къэхъумэ, фразеологизмэм и мыхъуныгъэ гъэпсыкIэр зэгъэпэща мэхъу зи 
зэхэлъыкIэм мыхъуныгъэ морфемэ хэт пкъыгъуэ къыхыхьэкIэрэ. Япэм деж мыхъу-
ныгъэм «мыхъуныгъэ морфемэ // мыхъуныгъэ псалъэ» схемэ иIэмэ, етIуанэм деж  −

«мыхъуныгъэ морфемэ // мыхъуныгъэ псалъэ // мыхъуныгъэ фразеологизм» иIэщ. 
Лексикэ занэм и зэхэлъыкIэм къатитI хьэл иIэмэ, фразеологизмэр ар къатищ 
щохъу, абы и щхьэусыгъуэр фразеологизмэм и лексикэ зэхэлъыкIэкIэ зэрынэхъ 
гугъурщ [Емузов 1986: 37].

Псалъафэм и мыхьэнэ зэхэлъыкIэм мыхъуныгъэ (-къым, -мы, -ншэ) мыхъу-
ныгъэ морфемэхэмкIэ къэгъэлъэгъуар къыщагъэсэбэп:

а) лэжьыгъэцIэ къэзыгъэлъагъуэ Iыхьэм хэту къакIуэмэ: жиIэр ищIэжыркъым, 
цIутI жымыIэн, щымыуэн щыIэкъым, лъапэ щымылъэщIын, жиIэм темытыжын, 
тIыбжьэ зэрына зэрымыгъэкIыфын, (и) пIэ къимыгъэкIын, лъапэ щымылъэщIын.

б) IуэхудэкIуэм хэту къакIуэмэ: псалъэ лей хэмылъу, щысхьырабгъу имыIэу, 
псалъэ пимыдзыжу, гукъыхэщт имыIэу, зикI мыувыIэу, хьэлым къимынэу, зы 
дакъикъэ фIэмыкIыу, ищIэр имыщIэжу, фIэкIыпIэ (фIэкI) имыIэу, чэм имыIэу.

в) IуэхуцIэм хэту (куэдрэ псалъэ зэхэлъым и Iыхьэхэм ещхьу): гум имыкIыж 
(имыхуж), щхьэ мыузым боз ешэкIын, Iуэхум щымыщ, джыдэхэмыхьэ мэз.

Мыхъуныгъэ къигъэлъагъуэу фразеологизмэм къыщагъэсэбэп мыхъуныгъэ 
цIэпапщIэхэмрэ къэхъукIэцIэхэмрэ: зыри, зыми, зыри мыщIэн, зикI мыувыIэу, зыми 
имыщIысын, зыми  хуэмыдэу (хуэмыдэжу), зыми щыщкъым, зыми щымыщын = 
зыми имыщIысын, зыри жымыIэн, зыми хуэмыгъэдэн 1) зыгуэр къыфIэмыIуэхун, 
къэмылъытэн = зыуи къимыдзэн; 2) зыгуэрым зыгуэр нэхъ къищтэн, нэхъыфIу 
илъагъун = зыхилъхьэ щымыIэн [Бижоев 2006: 177].

Мыпхуэдэ фразеологизмэхэм мыхъуныгъэр лэжьыгъэцIэм хэту къыщы-
гъэлъэгъуамэ, мыхъуныгъэ цIэпапщIэхэр дэIэпыкъуэгъу мэхъу а мыхъуныгъэр 
щIэгъэхуэбжьэнымкIэ.

Мыхъуныгъэ гъэпсыкIэр къыщагъэсэбэп фразеологизм зэпыщIэныгъэкIэ 
къэхъуахэм. Мы фразеологизмэхэм я цIэ Iыхьэм езыр-езыру я мыхьэнэр имыIэу, 
хэмылъу щытщ (е языхэзым, е тIуми). А тIум язым и мыхьэнэ имыIэжу щытмэ, 
ар иужь итыращ: куэбжи набжи (иIэкъым), уи Iуэхуи уи дэлъи (хэлъкъым), ахъи 
быхъи (жиIэркъым), хъыбари бжьэбари (иIэкъым), IэмпIи бжьэмпIи (иIэкъым), 
хабзи бзыпхъи (ищIэркъым), нэпси Iупси (къыхуэмынэжауэ), жэуапи бжьэуапи 
(иIэкъым), Iыхьлыи лыджани (иIэкъым), уIэли ууди, кIэи пэи (иIэкъым).

Макъ зэпэджэж яхэтым и сэбэпкIэ апхуэдэ къэхъукIэ зиIэ фразеологизмэхэм я 
Iыхьэм я зэкIэлъыкIуэкIэр гъэпсыкIэ хабзэ быдэ гуэрым тоувэ икIи ар дапщэщи 
пхъуэж хъуркъым: 

Бегъымбарми къыщитхъын хуеящ ар (Галя), мыбы зы ахъи быхъи къитхы-
жакъым (Быхъи ахъи жыпIэ хъуркъым) (МафIэдз С.); (Къуэм) сыпоплъэри хъы-
бари бжьэбари иIэкъым (Бжьэбари хъыбари жыпIэ хъуркъым) (КIыщокъуэ А.); 
Ауэ Залым апхуэдизкIэ и жагъуэщи, ауи идэркъым: уIэли ууди. (Ууди уIэли жыпIэ 
хъуркъым) (ЩоджэнцIыкIу I.).

Фразеологизмэхэр къызэрыхъу щIыкIэм елъытауэ щхьэхуэу къыхэбгъэкI 
хъунущ лэжьыгъэцIэ-къытезыгъэзэжхэр жыхуиIэр − ахэр лэжьыгъэцIитIым къы-
тригъэзэжу, икIи псалъэзэпыщIэ лъабжьэгъусэхэмкIэ, псалъэзэпыщIэкIэ е ахэри 
хэмытыххэуи къэхъухэрщ. 

Апхуэдэ фразеологизмэхэм я япэ Iыхьэр арэзыныгъэ гъэпсыкIэу къокIуэ, 
етIуанэр − мыхъуныгъэ лъабжьэгъусэкIэ къэгъэлъэгъуа мэхъу: 

Хъуами мыхъуами, хуейми хуэмейми, псэуаи мыпсэуаи, къелыни къемылыни. 
Нащхъуэ тхьэм ещIэ унэ нэщIу къызыщIэнэнур, жьэным къелыни къемылы-
ни. (КIыщокъуэ А.); ИужькIэ, председателыр пэшэгъу щыхуэхъупэм, ар и фIэщ 
хъуами мыхъуами и зэхуэдэу къэнэжат, уеблэмэ «мы си шоферыжь цIыкIум 
зыгуэркIэ гу къытлъитэм напэтехщ», – Хьэсбий щыжиIэкIи, «тхьэ, сыарэзыпсым, 
зэгуреуд...», – жиIэурэ Ларисэ ирипагэрт (Къэрмокъуэ М.).

Мыбдежым IыхьитIми ядэщIыгъущ псалъэзэпыщIэ лъабжьэгъусэхэр, 
абыхэм арэзыныгъэмрэ мыхъуныгъэ гъэпсыкIэмрэ зы лэжьыгъэцIэ дыдэм 
щызэпэщIагъэувэ кIэухыу Iуэхур зыхуэкIуэнур зэхэбгъэкIыну а щытыкIэ 

мызэхэщIыкIыгъуэм гугъу ещI, мыхъуныгъэ мыхьэнэм мыбдеж фIэщ мыщIыныгъэ 
плъыфэ къытрегъауэ. Мыхъуныгъэ мыхьэнэ яIэу фэ къызытеуэхэм къагъэлъагъуэ: 

а) псынщIагъэ, напIэдэхьеигъагъэ хэлъу къэхъу Iуэху: пытаи пымытаи, 
щыIаи щымыIаи, ЩIымахуэм дауэ зимыгъэткIийми, и пIалъэр зэрикIыу, хузэфIэкI 
щымыIэжу, гъатхэщIэм къихь хуабагъэм, щыIаи-щымыIаи, абы и лъэужь псори 
зэригъэкъабзэм ещхьу, цIыхуми гуауэр щхьэщокIри и насып дыгъэр умыщIэххэу 
икIи нэхъыбэхэм деж упэмыплъэххэу къыкъуокIыж (Мысачэ П.);

б) фIэщ хъуныгъэ, тегушхуэныгъэ фэ къытеуэу, арэзыныгъэ мыхьэнэ къикIыу, 
ауэ мыхъуныгъэ лъабжьэужькIэ къэхъуауэ: и нэ къэткъым, и Iэ къэткъым. (Болэт 
Наурыз жреIэ:) − Ари содэ. Ауэ, и Iэ къэткъым, и нэ къэткъым зэрыжаIэу, Жу-
нед хуэдэт ар зращIэр?! (Бозий Л.).

ЗэпыщIэныгъэкIэ къэхъуа фразеологизм гуп мыин дыди щыIэщ мыхъуныгъэ 
гъэпсыкIэм деж псалъэзэпыщIэкIи псалъэзэпыщIэ лъабжьэгъусэкIи зэрымыгъэу-
быдауэ, абы емылъытауэ мыхъуныгъэ мыхьэнэри къагъэлъагъуэу:

акъылкъым, былымкъым; гъэшкъым, шыпскъым; унэкъым, жьэгукъым; 
гъуапэкъым, пщампIэкъым; благъэкъым, жьагъэкъым; ныбжьэгъукъым, жэ-
рэгъукъым; гуащэкъым, тхьэмадэкъым; къамылкъым, мылыфкъым; фызкъым, 
бынкъым; дунейкъым, ахърэткъым. (Мусэ:) – Сэ сыт сщIэн: сыгъуапэкъым, 
сыпщампIэкъым. (Къашыргъэ Хь.); Сышкъым, сывкъым. (КIыщокъуэ А.). 
ЕгъэзыпIэншэу общежитиехэм щыпсэур Хьэщауэ и закъуэу къыщIэкIынут. 
Унэкъым, жьэгукъым, унагъуэкъым. (Мэзыхьэ Б.).

Мыхъуныгъэ гъэпсыкIэр мыпхуэдэ зэкIэщIэпч мыхъу псалъэ зэпхауэ щытхэм 
мыхъуныгъэ лъабжьэужь -къым-кIэ къыщохъу. Зэлъэпкъэгъу пкъыгъуэхэм яIэщ 
грамматикэ гъэпсыкIэ зэщхь, мыхъуныгъэр хэтщ дэтхэнэ зы псалъэми, н.ж. апхуэ-
дэу зэхэтхэр мыхъуныгъэ тIуащIэкIэ къэхъуащ. Апхуэдэ зэхэлъыкIэхэр ещхьщ 
къызэщIэзыкъуэ–щхьэ псалъэухам. ЗэпыщIэныгъэкIэ къызэгъэпэща хъуа фразе-
ологизмэхэм мыхьэнэ нэхъыщхьэ (центр) яIэкъым. МыхьэнэкIэ зэхуэдэ зи щхьэ 
хущытыж псалъэхэр (псалъэ ирикъухэр) мыбдеж къэгъэлъэгъуа зэрыщыхъур фра-
зеологизмэм и зэхэлъыкIэмкIэщ.

Псалъэжьхэми мыхъуныгъэ гъэпсыкIэм щIыпIэшхуэ щаубыд. Псалъэжь куэ-
дыр мыхъуныгъэ къызэрыкI псалъэухауэ зэхэтщ, икIи абы я нэхъыбэр мыхъу-
ныгъэ псоууэ щытщ, псалъэм папщIэ: Шынэ здэщымыIэм укIыти щыIэкъым. 

Псалъэжьхэр цIыхубэ афористикэ жыхуаIэ жанрым хуахьыр. Ахэр цIыху 
гъащIэм къыхокIыр, икIи зэманым и зэхъуэкIыныгъэхэм емылъытауэ, IуэрыIуатэм 
нобэ къыздэсым зыщызыужь жанрхэм ящыщщ, ахэр жанр зэмылIэужьыгъуэхэми 
хэпщIа мэхъур [Гъут 2016: 3].

Чэнджэщ, ущие къиIуатэу зэрыщытым къыхэкIкIэ, унафэ щIыныгъэ тешэм ит 
лэжьыгъэцIэ-гъэзэщIэныр псалъэжьхэм мыхъуныгъэ къигъэлъагъуэу куэдрэ къы-
щахь: Бажафэ Iэрымылъхьэм ущымыгугъ, уи гъусэм ущыгугъыу мыщэм уемыбэн; 
Iуэхум и мыхъуныгъэр езыр унафэ щIыныгъэ тешэм къызэрыщыIуэта хъур мы- 
лъабжьэпэмкIэщ [Джаурджий, Дзасэжь 1999: 194–195].

Унафэ тешэм деж лэжьыгъэцIэ -гъэзэщIэным мыхъуныгъэр лъабжьэпэ мы-р 
зэрыпытымкIэ къэгъэлъэгъуа мэхъу. Ауэ лэжьыгъэцIэм мыхъуныгъэм и мы- пыт-
мэ, лъабжьэпэ у- поувэ [Урыс 2001: 172].

Нэхъыбэ дыдэу бзэм хэт мыхъуныгъэ псалъэжь лIэужьыгъуэр – ар гъэзэщIэн 
лексемэм и кIэм е, псалъэухам зы пкъыгъуэ нэхъыщхьэ фIэкIа хэмытмэ, абы лъаб-
жьэужь -къым-кIэ къыщыгъэлъэгъуахэрщ [Балова 1999: 43]. Апхуэдэ конструкцэ-
хэм я мыхъуныгъэр зэгъэщIылIар гъэзэщIэнырщ, апхуэдэу щыщыткIэ а псалъэжь-
хэм зи гугъу ящI щытыкIэр зэрыщыту абы къызэщIеубыдэ. А псалъэжьхэр те-
ухуащ гъэзэщIакIуэхэм ямыгъэзащIэ, зэфIамыгъэкI Iуэхугъуэхэм:

ЦIыхум и дагъуэр ищIэжыркъым. ЛIым и лIыгъэр лэгъунэм щиIуатэркъым; 
ЦIыху нэхъ лъапIэ щыIэкъым; ЩIы нэхъ бей щыIэкъым; Верэ Павловнэ (Сэ-
нят зыхуегъазэри) кърегъажьэр: − УмыукIытэ. Шэрджэсхэм фи псалъэжьым

ззрыжиIэмкIэ, узыгъэтIысым уиубыжыркъым. Уезыгъаджэм жиIар 
жыпIэжынкIэ емыкIу хэлъкъым (Мысрокъуэ С.). 

БгъэзащIэ мыхъуну Iуэхугъуэр къыщыIуэта мэхъу мыхъуныгъэр лъабжьэпэкIэ 
къыщыгъэлъэгъуа лэжьыгъэцIэ зыхэт унафэ тешэ конструкцэкIэ:

 Гъуэгу занщIэщ жыпIэу, гъуэгу ябгынакIэ умыкIуэ, гъуэгу жыжьэщ жыпIэуи, 
гъуэгуфIымкIэ укIуэн къомыгъанэ. Уи мыш умышэс! БлэкIа хабзэжьым укъемыкъуж. 
Iей пщIауэ фIым ущымыгугъ.

Псалъэжьхэм мащIэу уащрохьэлIэ мыхъуныгъэ псалъэуха мыубгъуахэм:
1. Акъылыр − жьыгъэ-щIагъэкъым. Къоджэм уигъэжейркъым. ЛIэныгъэр 

жьыгъэ-щIагъэкъым. Лъагъуныгъэр дахагъэ-Iеягъэкъым. 
2. ЩIэныгъэ лей хъуркъым. Лажьэ жьы хъуркъым. Емыджа Iустаз хъуркъым. 

Псапэ куэд хъуркъым.
3. НитIрэ пэт зэхуэдэкъым. Iээпхъуамбитху(рэ) пэт зэхуэдэкъым.
Псалъэжь мыхъуныгъэ къэзыгъэлъагъуэхэм уащрохьэлIэ псалъэуха убгъуахэ-

ми, езыхэм я мыхьэнэ зэхэлъыкIэ нэщэнэхэр яIэжу. Нэхъыбэрэ къагъэсэбэпхэм 
ящыщщ гупу щыт зи субъектыр пыухыкIа предмет, мыхъуныгъэр зи гъэзэщIакIуэм 
ехьэлIахэр. 

1. Анэдэлъху узыр хъужыркъым. Анэдэлъху дзыр хъужыркъым. УзыфI 
щыIэкъым.

Мы зи гугъу тщIы конструкцэхэм я гъэзэщIакIуэр къэгъэлъэгъуауэ щытынкIэ 
хъунущ мыгъэнэхуа гъэпсыкIэм иту е цIэиIуэ псалъэзешэм ит щыIэцIэкIэ, абы 
нэмыщI цIэ хъуа псалъэкIи. ГъэнэхуакIуэ плъыфэцIэкIэ е IуэхуцIэкIэ къэгъэлъэ-
гъуар гъэзэщIакIуэм и пи е и ужьи иувэнкIэ хъунущ:

ЖаIэ псори пэжкъым. Дахэ псори дахэкъым. Зэфэну псыр къэжакъым. Ар зы-
хыхьа псыр жэбзэнкъым.

2. Быдэ и анэ гъыркъым. ЛIыфI и щытхъу кIуэдыркъым. Лъэпкъ и зыпкъ 
кIуэдыркъым. Къуэ пцIыупс зиIэ и анэ гуфIэ щигъащIэркъым.

Мыпхуэдэ зэхэлъыкIэм и гъэзэщIакIуэр (лэжьыгъэцIэр) къэгъэлъэгъуащ нэщэ-
нэ – еигъэ комплекскIэ, гъэзэщIэныр яужь итщ.

3. Зэзэуэрей адакъитI пшэр хъуркъым. Жыг закъуэ мэз хъуркъым. Жылэ ла-
жьэ хъуркъым.

Мыпхуэдэ зэхэлъыкIэм гъэщIэгъуэну хэлъыр абы и гъэзэщIэныр цIэ зэхэту зэ-
рыщытырщ. 

Нэхъыбэу узрихьэлIэ псалъэжь лIэужьыгъуэхэм ящыщщ пкъыгъуэ 
нэхъыщхьитIри зиIэ псалъэухар, а тIум нэмыщI хэгъэхъуэн пкъыгъуи зыхэтыр. 
Мыпхуэдэ псалъэжьхэм субъектым и лэжьыгъэ объектым хуэунэтIам мыхъуныгъэ 
халъхьэ.

1. ЛIыгъэ тегъэ ищIыркъым. ЛъэIухуа дагъэ текIыркъым. ДыгъужьитI я 
щIыб зэхуагъэзакъым. 

Мы псалъэухахэм мыхъуныгъэ халъхьэ субъектымрэ объектым хуэунэтIа 
Iуэхугъуэмрэ.

2. Акъылыр жьакIэм ежьэркъым. Хьэцыбанэм жызум къыпыкIэркъым. 
ЛIыгъэр ажалым щыщтэркъым. Япэ псалъэухам и пэ ит гъэзэщIакIуэр цIэиIуэ 
псалъэзешэм ит щыIэцIэкIэ, хэгъэхъуэн мыблагъэр − зыхъуэж псалъэзешэм ит 
щыIэцIэкIэ, абы иужькIэ лэжьыгъэцIэ гъэзэщIэныр мыхъуныгъэ лъабжьэужь 
-къым-кIэ къыщыгъэлъэгъуащ. ЕтIуанэ псалъэухам зыхъуэж псалъэзешэм ит 
хэгъэхъуэныр и пэ иту къокIуэ, абы и ужь итщ гъэзэщIакIуэ мыгъэнэхуа гъэпсыкIэ 
зиIэ щыIэцIэр, абы иужьыжкIэ гъэзэщIэныр щытщ. 

3. ЛIы пхам лIы еуэркъым. Шы сакъ хьэ къедзакъэркъым. Мыпхуэдэ пса-
лъэжь лIэужьыгъуэхэм гъэзэщIакIуэр къыщыгъэлъэгъуащ зыхъуэж псалъэзешэм 
ит е мыгъэнэхуа гъэпсыкIэ зиIэ щыIэцIэкIэ, абы иIэщ гъэнэхуакIуэ щыIэцIэкIэ, 
IуэхуцIэкIэ, е плъыфэцIэкIэ къэгъэлъэгъуауэ; лъабжьэужь -къым-кIэ къэ-
хъуа мыхъуныгъэ къэзыгъэлъагъуэ гъэзэщIэнми иIэщ хэгъэхъуэн, зыхъуэж

псалъэзешэм ит е мыгъэнэхуа гъэпсыкIэ зиIэ щыIэцIэкIэ, инфинитивкIэ е цIэ хъуа 
псалъэкIэ къэгъэлъэгъуауэ.

Пкъыгъуэ нэхъыщхьитI зыхэт мыхъуныгъэ къэзыгъэлъагъуэ псалъэжь-псалъэ-
ухахэр, зи гъэзэщIэныр хьэлкIэ наIуэ щIауэ щытхэр, адрей ищхьэкIэ зи гугъу 
щытщIа псоми къащхьэщокIыр гъэзэщIакIуэм и нэщэнэхэр псори мыхъуны-
гъэм хуамыгъакIуэу хъуныгъэ гуэри къазэрыхэнэмкIэ: ЗэхуэщIэкIэ ныбжьэгъу 
зэдэфIкъым.

Мыпхуэдэ зэхэлъыкIэм и гъэзэщIакIуэр цIэиIуэ псалъэзешэм итщ, гъэзэщIэным 
и мыхъуныгъэр зыгъэмащIэ хьэлыр гъэзэщIакIуэм и пэми и ужьми итынкIэ хъунущ. 
Псалъэухари зэхуэщIыжа мэхъу лъабжьэужь -къым зыхэт гъэзэщIэнымкIэ. 

Гу лъытапхъэщ, псалъэжь-псалъэухахэм куэдрэ уащрохьэлIэ мыхъуныгъэ 
тIуащIэ, псалъэуха пкъыгъуэ щхьэхуэхэм ехьэлIа лъабжьэпэ мы-мрэ лъабжьэужь 
-къым-рэ къагъэхъуу:

Псэ зыпыту мышынэ щыIэкъым. Къапхъэным къимыгъапцIэу къиубыдыр-
къым. Пашэ зимыIэ щыIэкъым.

Мыхъуныгъэ тIуащIэр лъабжьэпэ мы- къудейкIэ, е лъабжьэужь -къым-кIэ 
къыщыхъуи щыIэщ: 

Узымышэчын къудамэм утемыувэ. Си къамэр тIо къисхыркъым, си псалъэр 
тIо жысIэркъым.

Зэрытлъагъущи, мыхъуныгъэ тIуащIэр яхуэщщ псалъэухам и пкъыгъуэ зэлъэ-
пкъэгъухэм, е псалъэуха зэлъэпкъэгъухэм. Нэхъыбэу узрихьэлIэ мыхъуныгъэ 
тIуащIэ зыхэт псалъэжьхэм ящыщщ зыгуэрым и щыIэныгъэр щIэзыгъэбыдэхэр:

Мардэ зимыIэ щыIэкъым. ЩIалэгъуэрэ дахэгъуэрэ зимыIэ щыIэкъым. Щхьэу-
сыгъуэ зимыIэ кIуэдыркъым. 

Мы псалъэжьхэм къагъэлъагъуэ цIыхум и псэуныгъэм адыгэхэр философие 
илъэныкъуэкIэ зэреплъыр.

Псалъэжьхэми псалъафэхэми дызэрелэжьам къигъэлъэгъуащ ахэр мыхъу-
ныгъэ къызэрыкI псалъэухауэ зэхэту къызэрагъэсэбэпыфынур, икIи абы я нэхъы-
бэм мыхъуныгъэ псо къагъэлъагъуэу зэрыщытыр. ГупитIми бзэ къэхъукIэм и 
мыхъуныгъэ гъэпсыкIэм увыпIэшхуэ щаубыд. Псалъафэхэр, мыдрей псалъэхэми 
хуэдэу, мыхъуныгъэ къызэрагъэлъагъуэ Iэмалхэм елъытауэ, мыпхуэдэу догуэш: 
мыхъуныгъэ къэзыгъэлъагъуэ лъабжьэпэ мы- зыхэт псалъафэхэр − езым я увыпIэ 
яIэжщ, мыхъуныгъэ иримыкъу псалъэухахэр къагъэхъуу; мыхъуныгъэ къэзыгъэ-
лъагъуэ лъабжьэужь -къым зыхэт псалъафэхэр − гъэзэщIэным и увыпIэр яубыд, 
мыхъуныгъэ псо къызэрыкI псалъэуха къагъэхъуурэ; лъабжьэпэ мы-ри, лъаб-
жьэужь -къым-ри зыхэт псалъафэхэр − мыхъуныгъэ къагъэлъагъуэу пкъыгъуитI 
щыхэтым деж, мыхъуныгъэ тIуащIэ къагъэлъагъуэ. ЗэрытщIэщи, мыхъуныгъэр 
мыдэныгъэр хъуныгъэ мэхъуж. Псалъафэхэми хуэдэу, псалъэжь-псалъэухахэми я 
мыхъуныгъэр къэгъэлъэгъуа мэхъу зи гугъу тщIа лъабжьэгъусэхэмкIэ. Бзэм куэдрэ 
ущрохьэлIэ псалъэжьхэм мыхъуныгъэ тIуащIэ, лъабжьэпэ мы-мрэ лъабжьэужь 
-къым-рэ зэгъусэу къагъэсэбэпкIэрэ, къагъэхъуу. 

КIэухыу жыIапхъэщ: мыхъуныгъэ категорэр гугъущ, зэмыщхь куэдуи зэ-
хэлъщ. Мы категорэм бзэм и лъэныкъуэкIэ уеплъмэ, Iэмал зэхуэмыдэхэмкIэ джын 
хуейм щыщщ. 

ТегъэщIапIэ хъуа литературэр

1. Балова И.М. Очерки по синтаксису пословиц и поговорок кабардинского языка 
Нальчик: КБГУ им. Х. М. Бербекова, 1999. 196 с.

2. Бэрбэч Б.Ч., БищIо Б.Ч., IутIыж Б. Къу. Адыгэбзэ фразеологизмэхэм я псалъалъэ. 
Налшык: Эльбрус, 2001. 240 н. (Бербеков Б.Ч., Бижоев Б.Ч., Утижев Б.К. Школьный 
фразеологический словарь кабардино-черкесского языка Нальчик: Эльбрус, 2001. 240 с.).



181

3. Бижоев Б.Ч. Раздел «Фразеология». С. 170–222 / «Кабардино-черкесский язык». 
Т. 2. Нальчик: Издательский центр Эль-Фа, 2006. 520 с.

4. Гъут Л.А. Адыгэ псалъэжьхэмрэ псалъэ шэрыуэхэмрэ (абыхэм я мыхьэнэр гъэ-
щыпкъауэ). Адыгэ ӀуэрыӀуатэм и антологие зэужь. Налшык: ИГИ КБНЦ РАН-м и тхылъ 
къыдэгъэкIынымкIэ и къудамэ. 2016. 364 (Гутова Л.А. Адыгские пословицы и поговорки 
(с их толкованиями). Антологический свод адыгского фольклора. Нальчик: Издательский 
отдел ИГИ КБНЦ РАН, 2016. 364 c.).

5. Джаурджий Хь.З., Дзасэжь Хь.Е. Адыгэбзэ. Япэ Iыхьэ. Налшык: Нарт, 1991. 272 н. 
(Гяургиев Х.З., Дзасежев Х.Э. Учебник кабардинского языка для средних специальных 
учебных заведений, школ и классов с углубленным изучением родного языка. Ч. I. Наль-
чик: Нарт, 1991. 272 с.).

6. Емузов А.Г. Лексико-семантический и грамматический анализ фразеологии кабар-
дино-черкесского языка. Нальчик: Эльбрус, 1986. 224 с.

7. Кумахов М.А. Словоизменение адыгских языков. М.: Наука, 1971. 342 с.
8. Кумыкова Д.М. Лакунарность фразеологических единиц в кабардино-черкесском 

и русском языках // Вестник Института гуманитарных исследований Правительства Ка-
бардино-Балкарской Республики и Кабардино-Балкарского Научного центра Российской 
академии наук. 2017. № 1 (32). С. 71–76.

9. Урыс Хь. Щ. Адыгэ грамматикэ. Фонетикэ. Морфонемикэ. Морфонология. Нал-
шык: Эльбрус, 2001. 232 н. (Урусов Х.Ш. Кабардино-черкесская грамматика. Фонетика. 
Морфонемика. Морфонология. Нальчик: Эльбрус, 2001. 232 с.).

10. Шериева Н.Г. Выражение отрицания в кабардино-черкесском языке. Нальчик: Из-
дательский отдел КБИГИ РАН, 2014. 94 с.

СПОСОБЫ ВЫРАЖЕНИЯ ОТРИЦАНИЯ В УСТОЙЧИВЫХ ВЫРАЖЕНИЯХ
И ПОСЛОВИЦАХ В КАБАРДИНО-ЧЕРКЕССКОМ ЯЗЫКЕ

Шериева Нина Гумаровна, кандидат филологических наук, старший научный сотрудник 
сектора кабардино-черкесского языка Института гуманитарных исследований – филиа-
ла Федерального государственного бюджетного научного учреждения «Федеральный на-
учный центр «Кабардино-Балкарский научный центр Российской академии наук» (ИГИ 
КБНЦ РАН), nina.sherieva@mail.ru

В статье продемонстрирована большая роль, которую играет отрицание в формирова-
нии и функционировании таких важных пластов кабардино-черкесского языка, как фра-
зеологизмы и другие устойчивые выражения, а также одного из самых распространен-
ных жанров адыгского фольклора – пословиц и поговорок. Благодаря отрицанию, многие 
образцы перечисленных явлений, во-первых, имеют положительные и отрицательные 
варианты, т.е. значительно увеличивается их общее количество, и, во-вторых, подобное 
противопоставление делает более доступным и образным их смысл.

Как показывает анализ, наиболее употребительным способом выражения отрицания 
в устойчивых выражениях и пословицах является аффиксальный- с помощью префикса 
мы-в инфинитных конструкциях и суффикса –къым – в финитных. 

Однако ими не ограничивается перечень языковых средств, применяемых для показа 
негатива. Особое внимание обращено, например, на такое уникальное явление как двой-
ное отрицание или, как его еще называют, отрицание отрицания. Не менее интересны и 
привлекаемые в качестве вспомогательных средств другие разнообразные аффиксы.

В работе также прослежена такая сторона проблемы, как место отрицательных средств 
в словосочетании и предложении, т.е. какую позицию они занимают, к каким частям речи 
и членам предложения они могут присоединяться и т.д.

Отдельно можно подчеркнуть то обстоятельство, что данная статья является фактиче-
ски первой работой по поднятой проблеме, написанной на кабардино-черкесском языке с 
использованием новой терминологии, разработанной на этом языке и впервые вводимой 
в научный оборот.

Ключевые слова: кабардино-черкесский язык, отрицание, способ, устойчивые вы-
ражения, пословицы, префикс, суффикс, двойное отрицание. 

METHODS OF EXPRESSION OF DENIAL IN SUSTAINABLE EXPRESSIONS
AND PROVERBS IN KABARDINO-CIRCUSIAN LANGUAGE

Sherieva Nina Gumarovna, Candidate of Philology, Senior Researcher of the Sector of the 

State Budgetary Scientifi c Establishment «Federal Scientifi c Center «Kabardian-Balkarian Scien-

First of all, this article should show the large role that denial plays in the formation and 
functioning of such important strata of the Kabardino-Circassian language as phraseological 
units and other stable expressions, as well as one of the most common genres of Adyghe folklore 
proverbs and sayings. Thanks to the denial, many examples of these phenomena, fi rstly, have 
positive and negative options, that is, their total number increases signifi cantly, and, secondly, a 
similar opposition to their more accessible and fi gurative meaning.

As the analysis shows, the most commonly used way of expressing in stable expressions and 
proverbs is affi xing – using the prefi x we-in infi nite constructions and the suffi x –which in fi nite 
ones.  However, they are not limited to the list of language tools used to show negative.

Particular attention is paid, for example, to such a unique phenomenon as double negation 
or, as it is also called, the negation of negation.  Other various affi xes are no less interesting and 
are used as auxiliary tools.

The paper also traced such a side of the problem as the place of negative means in the phrase 
and sentence, i.e. what position they take, what parts of speech and members of the sentence they 
can join, etc.

Keywords: Kabardino-Circassian language, negation, method, stable expressions, proverbs, 
prefi x, suffi x, double negation.

